
Тақризи
- муқарризи расмӣ ба рисолаи номзадии унвонҷӯи кафедраи таърих ва 

диншиносии Донишгоҳи давлатии ҳуқуқ, бизнес ва сиёсати Тоҷикистон 
Ҳомидова Манзура Маҳмудовна дар мавзӯи “Таърихи инқилоби фикрй 

дар Бухоро” -и Садриддин Айнй -  ҳамчун сарчашмаи таърихй”, ки барои 
дарёфти дараҷаи илмии номзади илмҳои таърих аз рӯи ихтисоси 07.00.09 -  

Таърихнигорй, маъхазшиносӣ ва методҳои таҳқиқоти таърихй (илмҳои
таърих) пешниҳод шудааст.

Устод Садриддин Айнӣ бо тамоми ҳастӣ, рӯзгори ибратбахш ва 

осори пурғановаташ як пайкараи бузург, пурсалобат ва устувори 

ифтихори миллии тоҷикон, ифодагари ормону орзуҳои мардуми мо, 

тимсоли хираду дониши азалии ниёгони мо мебошад, ки хислатҳои ду 

замон -  даврони сохти амирӣ ва ҷомеаи навинро ба ҳам пайваста буд. 

Дар шахсият ва осори С. Айнӣ ин ду замон таъсири худро гузошта 

буданд ва ин донишманди бозаковат ва пири хирад арзишҳои беҳтарини 

маънавии ҳар ду замонро хеле устокорона ва моҳирона дар осори худ 

пайваста, чун чароғи шӯълавар дар роҳи кору пайкорҳои мардуми тоҷик 

дар роҳи истиқлол, озодӣ ва зиндагии шоиста гардид.

Мероси адабӣ, илмӣ ва эҷодии устод С. Айнӣ хеле ғанӣ, фарроху 

доманадор ва гуногунҷабҳа аст. Устод С. Айнӣ на танҳо нависандаи 

мумтоз, адиби хушсалиқа, дар айни замон муҳаққиқи забардаст, 

адабиётшинос, забоншинос, фарҳангшинос, мардумшинос, донишманди 

закй ва моҳири таърихи халқи тоҷик, таърихдон ва таърихнависи 

боистеъдод маҳсуб меёбад. Дар фаъолияти гуногунҷабҳа ва осори 

пурбаракати устод С. Айнӣ таърихнигорй, сарчашмашиносй ва ба ин 

васила бедор кардани ҳисси худшиносй, таблиғу ташвиқи андешаи 

миллй мавқеи хосаро ишгол менамояд. Дар осори С. Айнӣ муҳимтарин 

лаҳзаҳои рӯзгори мардуми тоҷик, мазмуни иҷтимоӣ, фалсафӣ, ахлоқии 

рӯйдодҳои замони зиндагии ӯ, мазмун ва моҳияти таҳаввулоти сиёсй, 

иҷтимой, иқтисодй ва фарҳангӣ, умдатарин хусусиятҳо, пешрафт, 

тагйироти зиндагии замони нав, чеҳраҳои таърихй пеши назари мо 

меоянд. Устод адабиёту таърихро чун ҳикмати зиндагй ба калам оварда,

инсонро ба андеша, хулоса ва натиҷагирй ҳидоят мекунанд ва агар гӯем, 

'ки тамоми осори устод С. Айнӣ таърих аст, иштибоҳ нахоҳад шуд.

Устод С. Айнй аз огози фаъолияти хеш дарк намуд, ки мардум то 

замене, ки аз гузаштаи худ огоҳ, худшиносу ватандӯст набошад, дар 

роҳи навсозй, ободонй ва шукуфоии Ватани худ хидмати шоиста карда 

наметавонад.
Аз ин рӯ, устод С. Айнй рӯ ба таърих ниҳода рисолаҳои “Таърихи 

амирони мангитияи Бухоро” (1920), “Материалҳо дойр ба таърихи 

инқилоби Бухоро” (1920), “Намунаи адабиёти тоҷик” (1926), “Қаҳрамони 

халқи тоҷик Темурмалик” (1944), “Исёни Муқаннаъ” (1944) ва ғайраҳоро 

эҷод намуд.

Яке аз муҳаққиқони нахустини осори таърихии С. Айнӣ муаррихи 

номӣ, академик З.Ш. Раҷабов барҳақ қайд менамояд, ки “Устод С. Айнӣ бо 

услуби таърихнигории навин таърихи Бухороро ҳамчун таърихи ҳақиқии 

мамлакати бузург ва мардумони он баён намудааст” (Раджабов З.Ш. 

Садриддин Айнй -  историк таджикского народа. -  Сталинобод, 1951. -  С. 6).

Осори илмии устод С. Айнй ҳамеша таваҷҷуҳи муаррихонро ба худ 

ҷалб менамояд ва таҳқиқу омӯзиши амиқтари осори таърихии ӯ он аз чанд 

ҷиҳат му брам ва аз аҳамият холй нест:

-аввалан, таҳқиқу баррасӣ, таҳлил, ҷамъбаст, натиҷагирӣ ва ҳарчи 

бештар дастраси аҳли илм ва мардум гардонидани осори таърихии устод С. 

Айнй, мушаххасан маълумотҳои рисолаи ӯ “Таърихи инқилоби фикрй дар 

Бухоро” аҳамияти илмй, назариявй, маърифатй ва амалй дорад;

-дуюм, таҳлилу таҳқиқи маълумоти ин рисолаи устод С.Айнй ҳамчун 

сарчашмаи таърихй имконият медиҳад, ки таърихи яке аз масъалаҳои 

мубрамтарини ҷомеа ва инсон -  бедорӣ ва инқилоби фикрй ва нақши он дар 

таҳаввулоти сиёсй, иҷтимоӣ, иқтисодй ва фарҳангии ҷомеа мавриди таҳқиқ 

ва омӯзиш қарор дода шавад.

- сеюм, таҳқиқу омӯзиши воқеабинона ва илмии масъалаи мазкур 

имконият медиҳад, ки баъзе дастовардҳо дар ин самт натиҷагирӣ шуда,

ҷанбаҳои камтаҳқиқшуда ва масъалаҳои калидӣ ва меҳварии таҳқиқотҳои 

минбаъда дар самти омӯзиши осори таърихии устод С.Айнй муайян ва 

мушаххас гардад.

Бо дарназардошти чунин хусусиятҳо мавзӯи интихобкардаи унвонҷӯ 

Ҳомидова М.М. мубраму замонавй ва аҳамияти муҳими илмй дорад.

Навгонии илмии таҳқиқоти мазкур дар он зоҳир мегардад, ки муаллиф 

бори аввал рисолаи “Таърихи инқилоби фикрӣ дар Бухоро”-и С.Айниро чун 

манбаи нодири таърихӣ мавриди таҳқиқу омӯзиши ҳамаҷониба қарор дода, 

маълумотҳо, далелҳои наву тозаро дарёфт ва пешкаши аҳли илм ва мардум 

гардонидаасст.

Сохтори рисола аз лиҳози мантиқй ва баёнӣ мавзӯъ комилан ба меъёрҳо 

ва талаботҳое, ки Комиссиям Олии Аттестатсионии назди Президента 

Ҷумҳурии Тоҷикистон барои таълиф ва таҳияи рисолаи номзадй муқаррар 

намудааст, ҷавобгӯ мебошад. Муаллиф рисолаи худро аз ҷиҳати сохтор, 

мазмун, хронология ва пайванди мантиқӣ дуруст таҳрезй намуда, дар 

ҷараёни баёни мавзӯъ онро риоя намудааст.

Рисолаи унвонҷӯ Ҳомидова М.М. аз лиҳози мундариҷа ва сохтори худ аз 

муқаддима, чор боб, даҳ зербоб, хулоса ва феҳристи сарчашмаву адабиёти 

истифодашуда иборат аст.

Таҳлили қисмати муқаддимавӣ ва тавсифи умумии кор собит месозад, 

ки муаллифи рисола мубрамияти мавзӯи таҳкиқотиро бо далелҳои қавӣ 

асоснок намуда, сатҳу дараҷаи омӯзиши мавзӯъро дуруст инъикос намудааст, 

мақсад, ҳадаф ва вазифаҳо, объект ва предмета таҳқиқот, ҳудуди хронологӣ 

ва ҷуғрофии онро муайян ва мушаххас намуда, асосҳои назариявӣ, пойгоҳи 

сарчашмавӣ, навгониҳои таҳқиқоти илмии худро баён намудааст.

Боби аввали рисола “Заминаҳои таълифи асари “Таърихи инқилоби 

фикрй дар Бухоро”-и С.Айнй” аз ду зербоб иборат буда, дар он заминаҳои 

эҷоди ин асар ва таъсири вазъу муҳити сиёсй, иҷтимой, иқтисодӣ ва 

маънавии Бухорои асри XIX ва ибтидои асри XX чун омил ва ангезаи 

пайдоиши рисолаи мазкури С.Айнй мавриди таҳқиқу омӯзиш қарор

гирифтааст. Дар ду зербоби боби аввали рисола масъалаи сарчашмаҳои 

ғоявию маънавии эҷод ва сарнавишти интишори асар, вазъи сиёсй, иҷтимой 

ва маънавии аморати Бухоро дар охири асри XIX ва оғози асри XX дар пояи 

асари С.Айнй таҳқиқ ва таҳлил шудааст. Муаллифи рисола дуруст қайд 

менамояд, ки устод С.Айнй тавассути таълифи ин асари пурарзиши худ 

тамоми ҷузъиёти сабабҳои вомондагии мардуми Бухороро бо далелҳои 

мушаххас баён намудааст. Сабабҳо ва омилҳои ақибмондагй ва ҷаҳолати 

саросарй дар қаламрави аморатро устод С.Айнй дар бесаводй, хурофоту 

ҷаҳолат, бемасъулиятӣ, танбалӣ, нодонӣ, беҳунарӣ, зулму истибдоди 

амирону ҳокимон, қозиён, мударрисон ва дигар амалдорони аморат мебинад.

Боби дуюми рисола “Инъикоси ташаккули ҳаракати ҷадидй дар 

“Таърихи инқилоби фикрй дар Бухоро”-и Садриддин Айнй”, аз се зербоб 

иборат аст ва он ба таҳлилу баррасии заминаҳои пайдоиши ҳаркати ҷадидия, 

мақсад ва ҳадафҳои ҷадидон дар самти ислоҳотхоҳй, таъсиси мактабҳои 

усули нав, ҷамъияти “Тарбияи атфол” бахшида шудааст. Дар зербоби аввали 

боби дуюм “Заминаҳои пайдоиши ҳаркати ҷадидия ва ҳадафи он дар 

шароити Бухоро” муаллифи рисола ба таърихи пайдоиши ҳаркати ҷадидия 

назар андӯхта, сарчашмаҳои пайдоиши онро чунин меҳисобад: аввал -  

ақидаҳои маорифпарваронаи тоҷик, дуюм -  таъсири инқилоби солҳои 1905- 

1907 рус ба аморати Бухоро, сеюм -  паҳн шудани рӯзномаҳои чопи Туркия, 

Миср, Ҳиндустон дар Бухоро, чорӯм -  ба вуҷуд омадани кӯшишҳо дар байни 

равшанфикрони Бухоро, барои ислоҳ ва рушди ҷомеа. Диссертант дар асоси 

мавод ва маълумоти асари С.Айнй “Таърихи инқилоби фикрй дар Бухоро” 

оид ба мақсаду ҳадафи ҷадидон сухан ронда, ба чунин хулоса меояд, ки 

мақсаду ҳадафи онҳо пеш аз ҳама даст кашидан аз усули кӯҳнаи таълим, 

ташкили мактабҳои усули нав, ислоҳот дар низоми идоракунии аморат, аз 

байн бурдани зулму истибдод ва беадолатй дар низоми андоз ва андозситонй, 

бо роҳи ислоҳот дини исломро аз хурофот, ҷаҳолат раҳонида, онро ба 

талаботҳои ҷомеа ва замон мутобиқ сохтан, иборат буд.

Зербоби дуюм ва сеюми боби дуюми рисола ба масъалаи таъсиси 

аввалин мактабҳои усули нав ва саҳму хизмати ташкилкунандагони он -  

Абдувоҳиди Мунзим, Садриддин Айнӣ, Аҳмадҷони Ҳамдӣ, Ҳомидхоҷа 

Меҳрӣ, таъсис ва фаъолияти ҷамъияти “Тарбияи атфол”, пайдоиши аввалин 

рӯзномаи тоҷикй дар Осиёи Миёна -  “Бухорои шариф” бахшида шудааст.

Дар қисмати сеюми боби дуюми рисола “Айнӣ ва рӯзномаи “Бухорои 

шариф” дойр ба таърихи пайдоиши аввалин рӯзномаи тоҷикӣ дар Бухоро, 

саҳмгузорони он, нақши ин рӯзнома дар таҳаввулоти фикрй ва маънавии 

мардум сухан ронда, муаллифи диссертатсия ба чунин хулоса меояд, ки 

устод С.Айнй роҳи наҷоти ҷомеаи Бухоро ва ислоҳи онро дар илмомӯзӣ ва 

мутоилаи рӯзномаю ҷароиди нав медид.

Боби сеюми рисола “Инъикоси ҳаракати ислоҳотхоҳонаи 

ҷавонбухориён дар “Таърихи инқилоби фикрй дар Бухоро”-и С. Айнй”, 

ки аз се қисмат иборат аст, ба таҳлилу баррасии сарнагун шудани низоми 

подшоҳии Россия ва таъсири он ба аморати Бухоро, кӯшиши ислоҳотхоҳй аз 

ҷониби амир, омода сохтан ва эълони ислоҳот, ҷавонбухориён ва нақши онҳо 

дар ҷунбиши ислоҳотхоҳй, муносибати амир ба онҳо, таъқибот ва пахши 

ҷавонбухориён аз ҷониби амир бахшида шудааст. Дар ин қисмати рисола 

муаллиф раванди таъсири шикасти низоми подшоҳии Россия, ки пушту 

паноҳи аморати Бухоро маҳсуб меёфт, кӯшишҳои маҷбуран майли 

ислоҳотхоҳй пайдо кардани амир, ислоҳоти дар нимароҳа монда ва бебарори 

ӯ, гирифтори таъқиб ва муҷозот гаштани ҷунбиши ҷавонбухориёнро дар 

пайванди мантиқй, таъсир ва робитаи мутақобилаи онҳоро ба ҷараёни 

воқеаву рӯйдодҳо ва ҳаводиси дар ин давра дар аморат ба амал омада таҳлил 

ва таҳқиқ намудааст.

Боби хотимавии рисола “Масъалаи зиддияти байни Давлати 

шӯравию Ҳукумати Бухоро ва саранагун намудани тартиботи амирӣ дар 

осори С.Айнй” аз ду зербоб иборат буда, он ба таҳлили “моҷарои Колесов” 

аз дидгоҳи устод С.Айнӣ ва баҳои ӯ ба ин иғво ва фоҷиа, замина ва омодагй

5



барои аз байн бур дани сохти амирӣ аз назари С.Айнӣ ва инъикоси ин воқеаҳо 

* дар осори устод бахшида шудааст.

Дар қисмати хотимавии рисола муаллиф мушоҳидаҳо, мулоҳизаҳо, 

андеша ва хулосаҳои худро пас аз баррасии мавзӯи таҳқиқот натиҷагирй ва 

ҷамъбаст намуда, ба чунин хулоса меояд, ки рисолаи устод С.Айнй “Таърихи 

инқилоби фикрй дар Бухоро” асарест, ки дар он мазмун ва мӯҳтавои ҳаёти 

сиёсй, иҷтимоӣ, иқтисодӣ, таърихи, фикрй ва фарҳангию маънавии аморати 

Бухоро ба риштаи таҳқиқ кашидааст. Муаллифи диссертатсия дуруст қайд 

менамояд, ки масъалаҳои зикршударо С.Айнй хеле дақиқ, амиқ, мӯшикифона 

мавриди таҳлил қарор додааст ва адиби бузург сабаби аслии тамоми 

иллатҳои иҷтимоии ҷомеаи Бухорои амирсолориро дар ҷаҳолат, нодонй, 

хурофот ва таассуби саросарй мебинад. Дар рисолаи худ С.Айнй вомондагии 

иҷтимой, хурофоти динӣ, бӯҳрони ахлоқию маънавй, равонӣ, фикрӣ ва 

фарҳангии ҷомеаро сабаби ҷаҳолату таассуби сахти мансабдорони аморати 

Бухоро, амир, қӯшбегӣ, қозӣ, муфтӣ, ҳокимаону амалдорони маҳаллӣ 

меҳисобад ва онҳоро шадиданд танқид намуда, ба ин васила рисолати 

инсонй, адабӣ, иҷтимой, илмӣ, сиёсӣ ва фарҳангии худро бошарафона анҷом 

додааст. Устод С.Айнй ҷавҳари ислоҳотро дар мактабу маориф, рӯзнома ва 

роҳи наҷотро дар илму ирфон мебинад ва хати марказӣ дар рисолаи 

“Таърихи инқилоби фикрй дар Бухоро” дар атрофи илму маърифат, чарх 

мезанад ва роҳи раҳонидани ҷомеаро аз ин фоҷеа устод С.Айнй дар рӯ 

овардан ба илму дониш, маърифат меҳисобад.

Ҳамин тавр, дар рисолаи унвонҷӯ Ҳомидова М.М. тамоми масъалаҳои 

марбут ба мавзӯи таҳқиқот ба таври пайванди хронологй, мантиқй 

ҳамаҷониба (комплексй) мавриди таҳлил ва баррасй қарор гирифтаанд.

Дар баробари комёбиҳо рисолаи унвонҷӯ Ҳомидова М.М. аз баъзе 

ноқисиҳо ва камбудиҳо орй нест ва таваҷҷӯҳи муаллифро ба чанде аз онҳо 

ҷалб менамоем:

Якум, ҳангоми асоснок намудани мубрамият, арзиш ва аҳамияти илмии 

мавзӯи таҳқиқот муаллиф онро ба таври мушаххас бодалелҳо дар чанд банд 

баён менамуд, беҳтар буд.

Дуюм, дар қисмати "Дар а чаи таҳкиқи мавзӯи илмӣ муаллифи 

диссертатсия рисолаву китобҳо ва маводи таълиф ва интишор шударо марбут 

ба мавзӯи таҳқиқоташ ба шаш гурӯҳ тақсим намуда, танҳо бо овардани ному 

насаби муаллифон ва асарҳои онҳо дар поварақ махдуд шудааст ва онҳоро 

таҳлил ва тафсиф накардааст. Хуб мешуд, ки таҳқиқотҳои муҳимтарин ва 

бунёдӣ аз нигоҳи интиқодӣ, муқоисавй таҳлил шуда, ҳусну қубҳи онҳо ва 

саҳми муаллифон арзёбй мешуданд.

Сеюм, дар қисмати “Дараҷаи таҳқиқи мавзӯи илмӣ”, муаллиф бояд дар 

навбати аввал аз тавсифи маводи бойгонй, сарчашмаҳои муҳими таърихӣ, 

адабии охири асри XIX шурӯъ намуда, муҳимтарини онҳоро бояд номбар ва 

таҳлил менамуд. Зеро пояи сарчашмавии ҳама гуна таҳқиқотҳои таърихӣ, аз 

ҷумла рисолаи тақризшавандаро маводи бойгонӣ ва рисолаҳои таърихии 

муаллифони замони таҳқиқот ташил мекунад ва онро худи муаллиф низ дар 

диссертатсияи худ дар қисмати “Пойгоҳи сарчашмавии таҳқиқот” овардааст. 

Дар зербоби аввали боби якуми рисола муаллифи диссертатсия манбаъ ва 

заминаи эҷоди “Таърихи инқилоби фикрӣ дар Бухоро”-и С.Айниро ақидаву 

андешаҳои маорифпарварон, аз ҷумла Аҳмади Дониш, Зокирҷони Фурқат, 

Муҳаммад Аминхоҷа Мукимӣ, Завқй ва дигарон меҳисобад ва осори онҳоро 

дар радифи манбаи аввал мегузорад. Аз ин лиҳоз, дар қисмати сатҳу дараҷаи 

омӯзиши мавзӯъ бояд маводи бойгонй ва осорц таърихии маворифпарварони 

тоҷик дар гурӯҳи аввал оварда шуда, баъд дигар маводи интишор ва 

истифодашуда гурӯҳбандй мешуданд.

Чорӯм, ҳар як фасли рисола бо хулоса ва натиҷагирии муаллиф, ки аз 

хулосаҳои зербобҳо бармеояд, ҷамъбаст мешуд, беҳтар буд. Зербобҳо бо 

хулоса ҷамъбаст шудаанд, аммо ин чиз дар охири бобҳои рисола мушоҳида 

намешавад. Агар муаллифи диссертатсия ҳар як бобро бо чанд банд ё

андешаҳои хулосавӣ ҷамъбаст менамуд, ба фикри мо арзиши рисола боз ҳам 

меафзуд.

Панҷум, дар рисола баъзе ноқисиҳо, иштибоҳҳои услубй, имлой, чопӣ 

ва техникӣ ба назар мерасанд.

Аммо ин  камбудиву норасоиҳои дар боло зикр шуда хислати усулӣ 

(принсипиалӣ) надошта, онҳо ислоҳшаванда мебошанд ва ба ҳеҷ ваҷҳ 

аҳамият вар арзиши илмии рисолаи унвонҷӯ Ҳомидова М.М.-ро коста 

намесозанд. Муаллифи ҳар як рисола ва таҳқиқотҳои илмӣ ҳуқуқи баён 

кардани андешаву ақидаҳои шахсии худро дорад ва унвонҷӯ Ҳомидова М.М. 

аз ин истисно нест.

Метавон хулоса намуд, ки муаллифи рисола аз ӯҳдаи ҳаллу фасли 

мақсад, ҳадаф ва вазифаҳои дар назди худ гузоштааш ба пуррагӣ 

баромадааст ва рисолаи тақризшаванда як таҳқиқоти мукаммал, ҳамаҷониба 

ва муҳими дорои ҷанбаҳои таҳлилй, назариявӣ ва навгониҳо дошта мебошад. 

Мубрамият, аҳамияти илмй, маърифатй ва амалии таҳқиқоти анҷомшудаи 

муаллифи рисола барои илм, амалия ва ҷараёни таълиму тарбия муҳим ва 

назаррас аст. Натиҷаҳои таҳқиқот дар шакли мақолаҳои илмй дар маҷаллаҳои 

илмии тақризшаванда, ки ба феҳристи КОА назди Президента Ҷумҳурии 

Тоҷикистон ва КО А Федератсияи Россия шомилнд, инчунин дар дигар 

нашрияҳо интишор ва ба шакли гузориш ва маърӯзаҳои илмй пешкаш 

шудаанд ва онҳо далели тасвиб ва тадбиқи амалии таҳқиқоти анҷомдодаи 

унвонҷӯ Ҳомидова М.М. мебошанд.

Аз гуфтаҳо ва андешаҳои дар болозикршуда метавон ба чунин хулоса ва 

натиҷагирй расид, ки диссертатсияи унвонҷӯ Ҳомидова М.М. дар мавзӯи 

“Таърихи инқилоби фикрӣ дар Бухоро”-и- Садриддин Айнй -  ҳамчун 

сарчашмаи таърихй” таҳқиқоти мустақилона, аслӣ ва мантиқан ба анҷом 

расидааст, ки ба мавзӯи хеле мубраму муҳими таърихи ватанӣ, таърихнигорӣ, 

манбаъшиносй бахшида шуда, он ба меъёрҳо ва талаботҳои аз ҷониби КОА-и 

назди Президента Ҷумҳурии Тоҷикистон муқарраршуда оид ба таълифи 

рисолаи номзадй (бандҳои 31, 32, 33, 34, 35-и Низоманомаи “Тартиби додани

дараҷаҳои илмй”, ки бо Қарори Ҳукумати Тоҷикистон аз 30 июни соли 2021, 

№ 267 тасдиқ шудааст) ҷавобгӯ буда, муаллифи рисола унвонҷӯ Ҳомидова 

М.М. сазовори дарёфти дараҷаи номзади илмҳои таърих аз рӯи ихтисоси 

07.00.09 -  Таърихнигорй, маъхазшиосй ва методҳои таҳқиқоти таърихй
(илмҳои таърих) мебошад.

Муқарризи расмй: 
номзади илмхои таърих,

>а и таърихи
х? ^ултети

1МДТ 
|демик /

л//

ИмзоиДгпйггтГ дотсент 
Шарифов Шавкатро 
Тасдиқ менамоям.

Шарифов Шавкат
OI. Ле>£а

Сардори Раёсати кадрҳо 
ва корҳои махсуси МДТ 
“ДДХ ба номи академик 
Б.Ғафуров” w

Суроғаи донишгоҳ:
735700, Ҷумҳурии Тоҷикистон, 
вилояти Суғд, ш.Хуҷанд, 
гузаргоҳи Мавлонбеков, 1 
ДДХ ба номи академик 
Бобоҷон Ғафуров

Наврузов Э.М.
V-'4 ;У/з

Тел.: 6-52-73,6-47-39;
Факс: 6-75-18 
E-mail: rector@.hgu,ti 
E-mail: shavkat 5353@mail.m 
Тел: (+992) 92-754-66-00

